
Piiyeme 
siks bimu ge 
äsuplengta trii 
padare oomlaname, 
Yeesu piba Betaniya 
cewe me ädige, Lajaro 
luma senajenäjumi, tabe lui ne 
budre cabu ca yaarpenantepi. 
Piba Mariya ecatige miiji 
lengo camlecamle nardus 
oil karpu ne, babo daremu 
ca lui oil ne jaaletnusi, 
epadurige Yeesu me ernge cabu, 
piba edingäli ca jicisäjige. Miijirage 
lengo te mete ne iyeta joomlige.



Yeesu me twelb abiberäja bägrä bime yepä te ngii 
Yuuda Isakariyota ädige modamoda iiwäreja biname 
bime bau me, jejemige tabe Yeesu 
ne awabame agli tääpume. Teepi 
liba itecijemige, teepi gege 
ecisi, siige jejisi Yuuda ne 
teebine daremu ceerame. 
Puma cita ca tabe 
miiji gaabe ne 
jirngige Yeesu ne 
awabame teeme 
budre 
tääpume.



Abiberäja bägrä cina jewenisi, 
Yeesu lipu jejemige. Teepi 
äsuplengta deedei ne emacetnäjisi.
Teepi liba erwäjisi, Yeesu buluduu 
ne ecatige, Acejiyame ne eso 
ecärige, itrecige, abiberäja bägrä 
bine ecärimige, siige jejemige egä, 
“Ecateye, erweye. Ai lui cäme 
tääpe gyene.”



Puma cita ca tabe kwäye ne ecatige 
waina niiye cama, Acejiyame ne 
eso ecärige, siige teebibine 
ecärimige, jejemige egä, “Weene 
iyeta eneye. Ai lui cäme uudi gyene; 
klaje jecnenige Acejiyame lui kirece 
mene ituge jaji biname bine niiya 
cabu ca äsecrerame; bucurage 
biname bime tääpume 
tapirenige teeme 
niiya mule bine 
iisibrecame.”



Yeesu jejige egä, “Simona, Simona, cebine 
näteciji! Satani teeme singi bii jepänige weebibine 
iyeta apicetnerame, epu pana calwacupi biname te 
kuu bine mälwä lipu jäämlecäjemuge miiji kuu taatu 
waadename. Yepä, Simona, cane cuta määme tääpume 
ituge awejena egä maane lica määme ätrunga ne 
abma-lame.”



“Maane liba pui apicetnera cabu ca pa tacnenutepete, 
piba maane määme binamewale bine cuta ngenecu 
kokre jewenemepi.” Peteru jejige egä, “Yageyame, 
cane amacetnäjäneji gäne maane cama otnime 
krokeciiye mete cabu me, coo budre äbitame.”
Yeesu piba jejige egä, “Peteru, cane meebine 
naajenine egä maane 
cebine nesae gääbu 
nainenite, paulo 
te ingwe ca ala 
sengenenige.”



Yeesu teeme abiberäja 
bägrä cama ädige cewe 
ngii Getesemane me. 
Puma tabe teebibine 
jejemige egä, “Ama 
adnatärineye, cane liba 
ädenine eeyeme irecu 
ätumutame.” Tabe apu 
jiicige egä, “Cäme Babe, 
maane miiji gäte iyeta 
gwidape bine wawenecame. 
Maane ai mäpu ne cäme bau 
ca iyeblingti. Yepä gone cäme 
singi ne jaawenute, määme 
singi ne jewenepi.”



Puma cita ca Yuuda tädige pui calwacupi cabu me. 
Modamoda iiwäreja biname piiyepu Parisea sigu 
biname cina teta cama jityepimisi yepä 
sange cubu biname bine piiyepu poto 
iiwäreja mete awamuta biname 
bine. Teepi lampa piiyepu ngale 
bine ewadimisi. Teeme cuta 
cubu gwidape puga ge.



Puma cita ca teeme yepä te iiwäreja mope biname me 
kaakesea bägrä ne jemomäntige turikä ca, camu poto 
tablame ne jeläcnutige. Yepä, Yeesu jejemige 
egä, “Siige ai mule!” Tabe ime ne 
ecitige pui kaakesea bägrä me 
tablame cabu, teebine 
miiji me jewenige.



Siige, teepi Yeesu ne joomlisi, teebine ecanisi 
Iiwäreja Mope Biname me mete me. Peteru cudecewe 
pana teebine ingwe icwige. Poto biname cina 
muye yuungisi cole puupu 
cabu puutucu je, puga 
adnatäreji icrajige, 
cuta Peteru teeme 
gome adnatige. 



Iiwäreja mope biname me 
kaakesea biname bime 
yepä te, pui me ingle 
biname Peteru lui me 
tablame jeläcnutige, 
tabe Peteru ne itemlige 
egä, “Cije cane meebine lica 
nääpänine teta cama 
calwacupi je?” Peteru cääri 
jeinige, siige piba taatu paulo 
te ala sengenige. Siige, Peteru 
asatige, mage ele engenige.



Siige, pui abasecretnäneji biname 
iyeta abujängige, Yeesu ne ecanisi 
Rooma ca Mope Biname Pilato bau 
me. Pilato teebine itemlige egä, 
“Nää, maane Israela 
biname bime mope 
biname säte?”



Yeesu jejige egä, “Yoo, maane 
peega bii jiicite.” Siige, Pilato te 
singi ge Yeesu ne asatame, peei 
name pi biname bine cääri 
jejemige peei poto cidi 
me, yepä teepi jäje 
ala abayanenisi 
egä, “Baarge uli 
cabu jibyecreye; 

baarge uli cabu jibyecreye!”



Puma cita ca Pilato Yeesu ne 
ecitige teeme ime cabu teepi 
teebine baarge uli cabu 
acitame. Puma cita ca teepi 
Yeesu ne ecanisi. Tabe teeme 
baarge uli ne teemämu ecanige. 
Teepi atyarige cewe me lui ne 
einenisi ‘Mopekaake Cewe’ ca, 
Heberu mene ca lui ‘Gologota’. 



Teepi puga teebine toto ca 
jibyecrisi baarge uli cabu. 
Neeneni biname bine cuta 
puga jääbyecrisi teeme 
gome, yepä lui 
nuuja poto ca 
cuta yepä lui 
nuuja poto ca, 
siige Yeesu 
teeme cole je. 



Pui padare cabu baborage cäbletääpe lui iiwäreja 
mete cabu atecwanteji ge, pui te äderärige, siige 
neeneni pargi äbitäsi. Yeesu piba babo ala abayige 
egä, “Cäme Babe, cäme seemo 
ne määme ime cabu ecitenine!” 
Tabe peei mene jiicige, 
siige budre äbitige.



Mämleteca liba mameta ge, Yoosepa 
Arimatea cewe biname te 
tatyaramtige. Tabe yepä 
miijirage mutre biname 
ge, lui te padare ne 
jewagrijige 
Acejiyame te 
biname bine 
waadename. 

Ingle peei lui Fraide 
ge, Sabade bimu me 
amacetnäja bimu ge, 

tabe tii ecanige, 
Pilato bau me ädige 

Yeesu me budrekaake 
tääpume.



Puma cita ca Yoosepa ädige, 
bulubulu cäbletääpe ne jeletnige, 
Yeesu ne sitru-ngamtige, 
cäbletääpe ca tope etnige, 
siige gape cabu me 
ecitige, lui gape ne 
ituge uurana 
baborage kula 
ngalebora. 

Piba tabe baborage 
kula ne epetrengäjige 
gape grana armime. 



Nuuja bimu cabu lui Sabade bimu ge, 
modamoda iiwäreja biname piiyepu 
Parisea sigu biname cina 
Pilato bau me eclige, 
jejisi egä, “Babo biname, 
cine ngene jotwinago, 
egä pui walya biname 
liba ireclota 
senajumi, tabe        tiicumi egä,      
                              ‘Cane nesae 
                              bimu ingwe 
                              gaabe ca 
                              budre 
                              cabu ca pa 
                              larpinantepene.’”



“Siige, teepi Pilato ne ebmalisi, 
eclige gape gome me. 
Teepi gape grana cabu 
lui kula ne etengäcitisi, 
awamuta biname 
bine puga 
sebmalimisi.”



Sabade bimu me ingwe ca Sande 
baani te liba seclitige, Mariya 
Magadala cewe magebi 
piiyepu nuuja Mariya 
teepi aaclige gape 
ängrärame. Puma 
cita ca babo 
kokre ocneja te 
tädige. 



Yageyame me mename seemo te 
cabucewe ca täinige, kula ne 
epetrengäjige Yeesu me gape 
grana cabu ca, siige pui 
kula papa cabu adnatige. 
Awamuta biname 
cina babo wälu 
äbitininisi, 
jelonecmige, siige gawe cabu 

itrametnemige 
budre biname 

pana.



Mename seemo te magebi bine jaajige 
egä, “Wälu gone läbituye. Cane 
umle gäne, egä weene Yeesu 
ne jirngeniye, baarge uli 
cabu lui ne tibyecrumesi. 
Tabe ama lica gyene. 
Tabe barpi-nantige, 
tabe lipu itu 
tiicumi. Siclege, 

                                                  jepäneye tabe luma 
                                                  twitäneji senajumi. 



Magebi cina watatarage gape ne 
sebmaläsi. Teepi nuuja poto wälu 
nuuja poto gege ge, siige uuwamäsi 
Yeesu me abiberäja bägrä bine 
jajime, ngena te bäbitige.
Puma cita ca Yeesu teebibine 
opopa jaawenige, jaajige egä, 
“Poode weeme bau me!”



Teepi teeme bau me taaclige, ernge 
gome joomläsi, siige ngenecu 
miiji cama teebine jepänäsi. 



Ingwe ca Yeesu aboclomtige lebin abiberäja bägrä 
bime bau me, teepi liba deedei cabu jage. Tabe 

teebibine jicnecimige teeme ätrunga cäco piiyepu 
ätecija cäco mule name pi, ingle teepi lica pui biname 
bine titrungimumesi, lui cina teebine tepänanumesi, 

egä tabe budre cabu ca itu tarpinantumi. 
Yeesu Yageyame te liba ai mene teebibine 

jejananemige, pui kaake poto cidi ca Acejiyame te 
teebine ecanige cabucewe me, siige tabe Acejiyame 

me camu poto cidi ca adnatige. 



Acejiyame te epu babo singi ge biname 
bime tääpume, egä tabe teeme 

japurage Bägrä ne tityepuji, siige 
laati te liba teebine jäätrunguge, 

tabe lica birige apesera yepä 
tabe iyeteta ireclota 

                    ne päpäna.



Rooma 3:23 Ingle naace gyene iyeta biname cina niiya 
mule bine jaawenemusi. Iyeta biname lui toraca ingwe 
gaaberage gemi Acejiyame bau ca, tabe lui conocäco 

piiyepu jamyacu apaclyera cama gyene. 

Rooma 6:23 Yoo, niiya mule me daremu gyene budre 
piiyepu niiya puupu cabu lenajame iyeteta. Yepä, 

Acejiyame owecu gyene mime tääpume piiyepu mibibine 
iyeteta ireclota ne nicärininige mime Yageyame Yeesu 

Keriso cama ngälu cäco lenajame.

Heberu 9:27 Yoo, biname cina lipu yepä gääbu taatu 
budre äbita, siige Acejiyame peei ingwe gaabe ca 

teebibine cirege atrana.



Epeso 2:8,9 Ingle Acejiyame babo singi gyene 
ätityerame, tabe weebibine niiya cabu ca itu isecrärinuji 
ingle weeme ätrunga name pi. Ai lui wemiji wawenäneji 

lica gyene, yepä Acejiyame me owecu gyene weeme 
tääpume. Ai lui weeme kaakesea daremu lica gyene, peei 

name pi nuuja te äblicäco teemämu awepyeräja. 

Rooma 10:9,10 Peei name pi weene liba tage ca jiicemuye 
egä, “Yeesu lui cäme Yageyame,” piiyepu ngenecu cama 

jäätrunguye egä, “Acejiyame te Yeesu ne budre cabu ca 
erpinantuji,” weene piba äsecräreji gemi iyeteta ireclota 

päpäname. Ingle naace gyene mine liba ngenecu cama 
jäätrungusi, mine Acejiyame tääpume conocäco 

läbitininusi, cuta liba tage ca peei ätrunga poto cidi me 
jiicemusi, mine äsecrera gaabe ne jääpänusi.



Yoane 3:16,17 Acejiyame te epu babo singi ge biname 
bime tääpume, egä tabe teeme japurage Bägrä ne 

tityepuji, siige laati te liba teebine jäätrunguge, tabe 
lica birige apesera yepä tabe iyeteta ireclota ne päpäna. 
Acejiyame te lica teeme Bägrä ne tityepuji ai gawecewe 

cabu me biname bine atraname niiya puupu cabu me 
otnime, yepä tabe naace tääpume tityepuji tabe 

teebibine niiya cabu ca äsecrerame. 

1 Yoane 5:11-13 Pui aitneja lui eei gyene, egä Acejiyame 
te iyeteta ireclota ituge ceera mibibine, mine lui ireclota 

ne jepäninisi teeme Bägrä cabu ca. Laati te liba teeme 
Bägrä cama yepä birige, tabe ireclota cama yaanajuge. 
Yepä laati te liba yepä lica birige teeme Bägrä cama, 
tabe lica ireclota cama yaanajuge. Cane ai ne naace 

tääpume bii byoogärine weeme bau me, lui cina ätrungane 
yaacituye Acejiyame me Bägrä me ngii cabu, egä weene 
umle äbitame egä weeme ngälu cäco ireclota pisi nyene. 

